
ዕብዕብዕብዕብ    4444፥፥፥፥12121212    

የመጽሐፍ ቅዱስ አመጣጥ፣ አሰባሰብና አስተላለፍ እጅግ አስገራሚ ሂደት ነው። መጽሐፍ ቅዱስ 

እንዲህ አሁን ባለው መልኩ ተጠርዞ አልተሰጠም። በአንድ ጊዜም የ66 መጻሕፍት ጥራዝ ሆኖ 

አልተከሰተም። በጊዜ ውስጥ ደረጃ በደረጃ፣ አንድ በአንድ እየተጻፈና እየተሰባሰበ አሁን ባለው ሁኔታ 

ሊገኝ ችሏል። ከዚህ ደረጃ የደረሰበትን ሂደት መመልከት የመጸሐፉ ባለቤት ለመጽሐፉ ሲያደርግ 

የነበረውን ጥንቃቄ በሚገባ እንድንገነዘብና እንድናደንቅ ይረዳናል። እንዲያውም መጽሐፉ በአንድ ጊዜ 

የ66 መጻሕፍት ጥራዝ ሆኖ አለመከሰቱ የእግዚአብሔርን ብርቱነት (ቻይነትና ከሃሊነት) በግልጽ ያሳያል። 

ቃሎቹ የተጻፉበትን ነገርና ቃሎቹንም የጻፉትን ሰዎች ስንመለከት ሁሉም አላፊ ጠፊዎች ነበሩ። ቃሎቹ 

የተጻፉት በደንገልና/በልጥና በብራና ላይ ነበር።1 ቃሎቹንም የጻፉት ሰዎች ሳችና ሟች ነበሩ። ይህ ሁሉ 

ውሱንነት ግን የእግዚአብሔርን ልዕልና መከንዳት (አልፎ መሄድ) አልቻለም። እግዚአብሔር በአላፊ 

ጠፊዎችም ቋሚ ነገር ማስተላለፍ እንደሚችል አሳይቷል። የነገሮችና የሰዎች ድካም የእግዚአብሔርን 

ከሃሊነት ደግሞም ቸርነት መገዳደር አልቻለም። ነገሮች ምንም ተሰባሪ ቢሆኑም፣ ሰዎችም ምንም አላፊ 

ጠፊ ቢሆኑም እግዚአብሔር በዚህ ሁሉ ውስጥ መሥራትና ሐሳቡን መፈጸም ችሏል። በእርግጥም ለእርሱ 

የሚሳን አንዳች ነገር የለም። ደካማነት ማለትም አላፊነትና ተሰባሪነት የእርሱ ሐሳብ እንዳይፈጸም 

መሰናክል መሆን አይችልም (2ቆሮ 4፥7-12)። ለእርሱ በአንድ ጊዜ 66 መጻሕፍት መስጠትና በጊዜ 

ውስጥ የተሰባሰበ መጽሐፍ (በነገሮችና በሰዎች ድካም ሳይወሰን) መስጠት ሁለቱም አንድ ናቸው። 

ሁለተኛውን መምረጡ ግን የልዕልናውን ታላቅነት አግንኗል። ደንገል/ልጥ፣ ብራናና ሰዎች በእግዚአብሔር 

እጅ ሲገቡ ታላቅ ሥራ መሥራት ይችላሉ።   

በመሠረቱ በመጽሐፍ ቅዱስ ውስጥ ብዙ ጊዜ እንደታየው እግዚአብሔር ደካማ በሚመስል ነገር 

መሥራት/መጠቀም ይወዳል። የጌታችንን የኢየሱስ ክርስቶስን አመጣጥ ስንመለከት ዝቅ ብሎ ነው 

የመጣው። አምላክ ሆኖ ሳለ ሰው ሆነ፤ ሁሉ ያለው ሆኖ ሳለ ምንም እንደሌለው ሆነ። ጌታ በመሆኑ ቤተ 

መንግሥት መወለድ ሲገባው እግርግም ተወለደ፤ ልዑል በመሆኑ ጠላቶቹን ሁሉ መደምሰስ ሲገባው 

1 “ደንገል” በውሃ ውስጥ የሚበቅል ወፍራም ሣር ነው። “ልጥ” ማለት ከእንጨት ላይ የሚገፈፍ ስስ ልጣጭ ነገር 

ነው። የብርቱካን ልጣጭ እንደምንለው ሁሉ የእንጨት ወይም የዛፍ ልጥ ይባላል። በጣም ለስላሳ በመሆኑ በጥንት ዘመን ሰዎች 

እንደ ወረቀት ለመጻፊያ ይጠቀሙበት ነበር።  

በጠላቶቹ ተደመሰሰ/ተሠዋ። በእርግጥም በ1 ቆሮንቶስ 1፥27-28 ላይ እንደተነገረው “እግዚአብሔር 

ጥበበኞችን ያሳፍር ዘንድ የዓለምን ሞኝ ነገር መረጠ፤ እግዚአብሔር ብርቱዎችን ያሳፍር ዘንድ የዓለምን 

ደካማ ነገር መረጠ። እግዚአብሔር የተከበረውን እንደሌለ ለማድረግ በዚህ ዓለም ዝቅ ያለውንና 

የተናቀውን ነገር፣ ቦታም ያልተሰጠውን ነገር መረጠ። ይኸውም ማንም በእርሱ ፊት እንዳይመካ ነው”። 

በሌላ በኩል ደግሞ የራሱን የጳውሎስን ሕይወት ስንመለከት በደካማ ሕይወቱ የእግዚአብሔር ብርቱነት 

የተገለጠበት ሰው ነበር። በ2 ቆሮንቶስ 12፥7-10 ላይ እንደምናነበው ጳውሎስ “የሥጋው መውጊያ” 

እንዲወገድለት ጌታን ብዙ ጊዜ ጠይቆ ነበር።2 ይሁንና ጌታ እንዲህ ብሎ መለሰለት፣ “ጸጋዬ ይበቃሃል፤ 

ኀይሌ ፍጹም የሚሆነው በድካም ጊዜ  ነውና”። በሌላ አነጋገር የእኔ ብርቱነት የሚታወቀው በአንተ 

ደካማነት ነው። “ኀይል በድካም” እንዴት ይገለጣል? ሁለቱ የሚጣረሱም አይደል! የእግዚአብሔር 

ብርቱነት የሚታወቀው እኛ በበረታን ጊዜ ሳይሆን ደካማ በመሰልን ጊዜ ነው። እኛ ብርቱ ነው የምንለው 

ነገር የጌታን ብርቱነት ላያሳይ ይችላል። ለዚህ ነው የላችሁም በተባልን ጊዜ ያለነው።3 

እግዚአብሔር ብርቱ የሆነውን ደግሞም መሥራትና መከወን የሚችለውን ቃሉን ለማቆየት 

የወደደው በደካማ ነገር ማለትም በሚጠፋና በሚሰበር ነገር ነው። ልጥና ብራና በቀላሉ የሚጠፋና 

የሚፈርስ ነገር ነው። ሰዎችም ቃሉን ሲያስተላልፉ ሊሳሳቱ ይችላሉ። ይሁንና እግዚአብሔር ይህን ደካማ 

መንገድ መረጠ። ግን ለምን? ካልጠፋ መንገድ ለምን ደካማ መንገድ ተመረጠ? እግዚአብሔር እንዴት 

እንዲህ ያለ risk (አገኝ አጣ) ይወስዳል? እንዴት ለስሙ አያስብም? እንዴት ለቃሉ አይጠነቀቅም? 

በማለት ቅን ጥያቄ ልንጠይቅ እንችላለን። ከኢየሱስ ክርስቶስና ከጳውሎስ ሕይወት በመነሣት መናገር 

የምንችለው ነገር አለ፤ ይኸውም እግዚአብሔር ደካማ የሚመስለውን ነገር ወስዶ ብርቱ ማድረግና በዚያም 

ስሙን ማክበር ይመርጣል። ስለዚህ እግዚአብሔር ቃሉ በወርቅና በአልማዝ በመላእክትም እንዲጻፍ 

አልፈለገም (እነዚህን ነገሮች እንደ ቋሚ ነገሮች ብንወስዳቸው)። ቃሉ በልጥና በብራና በሰዎች እንዲጻፍ 

ፈለገ። ለእኛ ፈራሽ በስባሽ የሆነውንና ደካማም የሚመስለውን ነገር እግዚአብሔር ወስዶ ሲጠቀምበት 

ብርቱ/ኀይለኛ ይሆናል። ከዚህ በመቀጠል ይህ የእግዚአብሔር ብርቱነት በደካማው ነገር እንዴት 

እንደተገለጠ እንመልከት። 

2 ይህ የሥጋው መውጊያ ምን እንደሆነ በግልጽ አልተነገረም። አንዳንድ ሊቃውንት ብርቱ ሕመም ነው ሲሉ ሌሎች 

ደግሞ ብርቱ ጠላቶች ናቸው ይላሉ። ጳውሎስ የሚጥል ሕመምና ብርቱ የዐይን ሕመም ነበረበት የሚሉም አሉ።  
3 Michael J. Gorman, Cruciformity: Paul’s Narrative Spirituality of the Cross (Grand Rapids: Eerdmans, 

2001) , 268-303. 

ምኒልክ አስፋው 

መጽሐፍ ቅዱስ ባለቤት አለው፤ ደግሞም መጽሐፍ ቅዱስ ባለዐደራ አለው። የመጽሐፍ ቅዱስ 

ባለቤት እግዚአብሔር ሲሆን የመጽሐፍ ቅዱስ ባለዐደራ ደግሞ ቤተ ክርስቲያን ወይም በመደበኛው 

አጠራር መሲሐዊቷ ኅብረተሰብ ናት። መጽሐፍ ቅዱስ ያለ እግዚአብሔርና ያለ መሲሐዊቷ ኅብረተሰብ 

ከትውልድ ወደ ትውልድ ሲተላለፍ መኖር አይችልም። እርግጥ የመጀመሪያው ማለት እግዚአብሔር 

ለመጽሐፍ ቅዱስ ቀጣይነት ወሳኝ ቢሆንም መሲሐዊቷም ኅብረተሰብ ሁነኛ ሚና አላት። እግዚአብሔር 

በራሱ ሙሉና ፍጹም ቢሆንም በቃሉ ቀጣይነት ሂደት ውስጥ ግን መሲሐዊቷም ኅብረተሰብ ሚና 

እንዲኖራት አድርጓል/ፈቅዷል። እንግዲህ ስለ መጽሐፍ ቅዱስ ባለቤት ስንነጋገር ስለ መጽሐፍ ቅዱስም 

ባለዐደራ መነጋገር ግድ ሊሆን ነው። እዚህ ላይ የመንፈስ ቅዱስ ድርሻ ምን ነበር ማለታችን አይቀርም። 

መንፈስ ቅዱስ የእግዚአብሔር ቃል ወደ ሰዎች እንዲደርስና  ሰዎችም ቃሉን በአግባቡ በጽሑፍ 

እንዲያኖሩት ያደርግ ነበር። መሲሐዊቷም ኅብረተሰብ ከእግዚአብሔር የሆነውን ቃል በትክክል 

እንድትለይና እንድታስተላልፍ ይመራት ነበር።4  

የእግዚአብሔር ቃል መነገር እንዳለበት ሁሉ መጠበቅም አለበት። እግዚአብሔር ሐሳቡን በየጊዜው 

መናገር አያስፈልገውም። አንድ ጊዜ የተናገረው ቃል ለትውልድ ሁሉ ቋሚ በሆነ መንገድ መተላለፍ 

ይችላል። ልብ እንበል! ይህ ትልቅ ውሳኔ ነው። እግዚአብሔር ቃሉን ከሰጠ በኋላ በሰዎች ዓለም ውስጥ 

መሥራትና ሐሳቡን በሰዎች መንገድ መግለጥ አለበት። ምክንያቱም እኛ ወደ እርሱ ደረጃ መውጣት 

ወይም ማረግ አንችልም። እኛ በእርሱ ግርማዊና አምላካዊ ደረጃ መገኘት አንችልም። ባጭሩ እኛ 

“ልንመለኩት”  (አምላክ ልንሆን) አንችልም። እርሱ ግን “መሰብእየት” (ሰው መሆን) ይችላል። ለእኛ �
 Daniel J. Treier, Introducing Theological Interpretation of Scripture: Recovering a Christian Practice 

(Grand Rapids: Baker Academic, 2008) , 127-156.

የቃሉ ባለዐደራ 
(መሲሐዊቷ ኅብረተሰብ) 

የቃሉ ባለቤት 
(እግዚአብሔር) 

የቃሉ አማካይ 
(መንፈስ ቅዱስ) 



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ �

ምኒልክ አስፋው 

የማይቻል ለእርሱ ይቻላል። እኛ በእርሱ ደረጃ መገኘት ባንችል እርሱ በእኛ ደረጃ መገኘት ይችላል። 

ስለዚህ እግዚአብሔር ሐሳቡን ለማስተላለፍ የሰብአውያንን ቋንቋ መጠቀም ነበረበት፤ ደግሞም ወደ እኛም 

ዓለም ሲመጣ የሰብአውያንን ሥጋ መልበስ ነበረበት። ይህ እግዚአብሔር ለሰዎች ያለውን ታላቅ ፍቅርና 

አክብሮት ያሳያል። ሰው በእግዚአብሔር ዘንድ የተወደደና የተከበረ ነው። እግዚአብሔር ሰውን በፈጠረ 

ጊዜ ለሰው ያለውን ብርቱ ፍቅር አሳይቷል። የሰውን ቋንቋ ባነሣና የሰውንም ሥጋ በለበሰ ጊዜ ዳግመኛ 

ፍቅሩን አሳይቷል።5  

ዛሬ የሰዎችን ሐሳብ ወስዳችሁ እንደፈለጋችሁ መጠቀም አትችሉም። እንኳን አንድና ሁለት 

ዐረፍተ ነገር ይቅርና አንድና ሁለት ቃላት ብትወስዱ በወንጀል ትከሰሳለችሁ። ስለዚህ ከወንጀል ነጻ 

ለመሆን ያንን ሐሳብ footnoted ማድረግ አለባችሁ። ሐሳቡ የእናንተ አለመሆኑንን በሚገባ ማሳወቅ 

አለባችሁ (አልያ “የፈጠራ ነቀዝ የሐሳብ ቀማኛ ዘራፊ” ትባላላችሁ)።6 ልዑሉ እግዚአብሔር ግን 

ሐሳቡንና ፈቃዱን የሁሉም አደረገ። እርሱ ዘንድ ያለው ምን እንደሆነ ለሰው ሁሉ ነገረ። ይህ ሐሳብ 

ደግሞ የሚጠቅም፣ የሚፈውስ፣ የሚመልስ፣ የሚያስታርቅና የሚያሳርግ (ወደ እግዚአብሔር የሚያስጠጋ) 

ሐሳብ ነው። ስለዚህ በሚገባ መጠበቅና መተላለፍ አለበት። እግዚአብሔር ለዚህ የመረጠው መንገድ ሌላ 

ማንንም ሳይሆን ሕዝቡን ማለትም ቤተ ክርስቲያንን ነው። ዘመዶቼ ይህን ቃል ስታነቡ፣ ስትዘምሩ፣ 

ስትጸልዩ፣ ስትሰብኩ፣ ለሌሎች ስታካፍሉና ስታስተምሩ በቃሉ ቀጣይነት ውስጥ እየተሳተፋችሁ ነው። 

እናንተም የዚህን ክቡር ቃል ባለዐደራነት እየፈጸማችሁ ነው። እስቲ ለአፍታ ያህል ይህን አስቡ። ከዚህ 

ቃል ጠቅሳችሁ ስትናገሩ፣ ስትጸልዩ፣ ስትዘምሩ፣ ስትሰብኩ፣ ስታስተምሩ፣ ስትጽፉ እግዚአብሔርን 

ጠቅሳችሁ እየተናገራችሁ ነው። የእግዚአብሔር ሐሳብ በእናንተ ውስጥ እየተላለፈ ነው። የእግዚአብሔርም 

ነገር በእናንተ ውስጥ እየተጠበቀ ነው። 

እዚህ ላይ የእግዚአብሔር ቃል የሚተላለፍበትንና የሚጠበቅበትን አንድ ሁነኛ መንገድ አንሥተን 

ወደ ርእሳችን እንመለስ። የእግዚአብሔር ቃል ለሰዎች በቋንቋቸው እየተተረጎመ እንዲቀርብ በልዩ ልዩ 

መንገድ ድጋፍ ስናደርግ የእግዚአብሔር ቃል ከትውልድ ወደ ትውልድ እንዲተላለፍና እንዲጠበቅ 

እየተጋደልን ነው። መጽሐፍ ቅዱስ ከትውልድ ወደ ትውልድ ከሚተላለፍበት መንገድ አንዱ በሰዎች 

ቋንቋ እየተተረጎመ እንዲቀርብ ማድረግ ነው። በዓለም ላይ 6,800 ቋንቋዎች ይነገራሉ። እስከ አሁን 

ድረስ ሙሉው መጽሐፍ ቅዱስ የተተረጎመው በ457 ቋንቋዎች ብቻ ነው። ብሉይ ኪዳንን ሳይጨምር 

አዲስ ኪዳን በ1,211 ቋንቋዎች ተተርጒሟል። ይሁንና ወደ 2,000 በሚደርሱ ቋንቋዎች ሙሉው 

መጽሐፍ ቅዱስም ሆነ አዲስ ኪዳን ገና አልተተረጎመም። አንዳንድ ጥናቶች እንደሚያመለክቱት በአፍሪካ 

በየቀኑ 20,000 ሺህ በየሳምንቱ 150,000 ሺህ ሰዎች ጌታን ይቀበላሉ። አሁን የሚያሳስበው ይህ ሁሉ 

ሕዝብ በቋንቋው መጽሐፍ ቅዱስ አለው ወይ የሚለው ነው። በኢትዮጵያ ውስጥ ከ80 በላይ ቋንቋዎች 

ይነገራሉ። እስከ አሁን ድረስ ሙሉው መጽሐፍ ቅዱስ የተረጎመው በ5 ቋንቋዎች ብቻ ነው (በአማርኛ፣ 

5 Jonathan R. Wilson, God So Loved the World: A Christology for Disciples (Grand Rapids: Baker 
Academic, 2001) , 59-74.  

6 ይህን ጥቅስ ከብዙ ዓመት በፊት በአንድ መጽሔት ላይ ያነበብሁት ነው። ለጊዜው የመጽሔቱን ስምና አሳታሚ 

አላስታውስም።    

ኦሮሚኛ፣ ትግርኛ፣ ወላይትኛ እና ጉራጊኛ)። በ20 ቋንቋዎች አዲስ ኪዳን ተተርጒሟል (በአፋር፣ 

ቤንች፣ ቡርጂ፣ ጌዴኦ፣ ጉሙዝ፣ ሃዲያ፣ ካፋ፣ ከምባታ፣ ኮንሶ)። በ2,015 ዓ.ም. ሙሉው መጽሐፍ 

ቅዱስ በ12 ቋንቋዎች ይተረጎማል ተብሎ ይታሰባል (ከላይ የተጠቀሱትን 5 ቋንቋዎች ጨምሮ በአኙአክ፣ 

አፋር፣ ማሌ፣ ሲዳማ፣ ሃዲያ፣ ከምባታ፣ ኮንሶ)።7 እዚህ ላይ እንደ ክርስቲያን የሚያሳስበንን ምክር 

እንድንሰጥ ይፈቀድልን። በኢትዮጵያ ውስጥ በመጸሐፍ ቅዱስ ትርጒም ሥራ ላይ የተሰማሩ ከ5 በላይ 

መንፈሳዊ ድርጅቶች አሉ (የኢትዮጵያ መጽሐፍ ቅዱስ ማኅበር፣ Internatinal Bible Society, The 

Wycliffe Bible Translators, SIL Ethiopia, The Word for the World)። እነዚህን ድርጅቶች 

ቢያንስ በሕይወት ዘመናችን አንድ ቀን በምንችለው ሁሉ መርዳትና መደገፍ ይኖርብናል (በጸሎት፣ 

በገንዘብ፣ በዕውቀት፣ ወዘተ)። መጽሐፍ ቅዱስ በቋንቋችን ተተርጒሞ ባይቀርብ ኖሮ ምን ሊሆን ይችል 

እንደ ነበር እስኪ እናስበው!8 ይህን ውትወታ ያደረግነው ግን ማንም ስለላከን ወይም በዚህ አጋጣሚ 

ጥሪውን እንድናቀርብ የጠየቀን ክፍል ስላለ አይደለም። ተገቢና አስፈላጊ መስሎ ስለታየን ብቻ ነው። 

አሁን መጽሐፍ ቅዱስ እንዴት መጣ/ተገኘ? የሚለውን እንመልከት። በእርግጥ መጽሐፍ ቅዱስ 

እንዴት መጣ/ተገኝ? ማን አመጣው? ማን አስገኘው? እንዴት አሁን ባለው ደረጃ ሊዘጋጅ ቻለ? ማን 

ነው ቊጥሩን የወሰነው? ብሉይ ኪዳን 39፣ አዲስ ኪዳን 27 በድምሩ 66 መጻሕፍት እንዴት ሆነ? 

የመጻሕፍቱስ ቅደም ተከተል ለምን አሁን በምናውቀው መልክ ሆነ? እነዚህና ሌሎችም ጥያቄዎች 

የመጽሐፍ ቅዱስን አመጣጥ፣ አሳባሰብና አስተላለፍ የሚመለከቱ ጥያቄዎች ናቸው። 

ይህን ዓለም ያስገኘው እግዚአብሔር እንደ ሆነ ሁሉ መጽሐፍ ቅዱስንም ያስገኘው እግዚአብሔር 

ነው። እግዚአብሔር ሰማይንና ምድርን በቃሉ ፈጠረ። ደግሞም እግዚአብሔር ሰውን በመልኩና በአምሳሉ 

ፈጠረ። ይህ የእግዚአብሔር ሰውን በመልኩና በአምሳሉ መፍጠር በእግዚአብሔርና በሰው መካከል 

ኅብረትን፣ ግንኙነትን፣ ንግግርን የሚጋብዝ ነው። የእግዚአብሔርና የሰው ኅብረት ንግግር አልባ 

አይደለም፤ ኅብረቱ “ወና ኅብረት” አይደለም (ወና ቤት እንዲሉ)። ኅብረቱ ንግግርንም አልፎ ተርፎም 

ክርክርን ይጨምራል። እግዚአብሔር ከሰው ጋር ይነጋገር ነበር፤ ይወያይ ነበር፤ ይወቃቀስ ነበር። ለሰዎች 

ሐሳቡንና ፈቃዱን ይገልጽ ነበር። ሰዎች ከመንገዱ ሲወጡ ወደ መንገዱ የሚመልሳቸውን ቃል 

ይነግራቸው ነበር። የውድቀት መከሰት ግን ኪዳን የሚባለውን ነገር አስከትሏል።9 እግዚአብሔር ከሰዎች 

ጋር ኪዳን ሲገባ የኪዳኑ ውል መጻፍ ነበረበት (ዘፀ 20)። ኪዳን ውል ወይም ስምምነት ነው። በአንድ 

በኩል ውሉ ወይም ስምምነቱ ሊረሳ በማይችል መንገድ መጠበቅ አለበት፤ በሌላ በኩል ደግሞ ቋሚና 

ሊተላለፍ በሚችል መንገድ መጻፍ አለበት (ዘዳ 4፥2፤ 31፥24-29))። በዚህ ዐይነት መጽሐፍ ቅዱስ 

መገኘት ጀመረ። በጊዜ ውስጥ አንድ ብቻ ሳይሆን 66 መጻሕፍት ሊገኙ ቻለ። እርግጥ የእግዚአብሔር 

7 Haileyesus Engedashet, The Ethiopian Bible Society. 
8 በውጭም ሆነ በአገር ውስጥ የምንኖር ኢትዮጵያውያን ወደ እነዚህ ድርጅቶች ጎራ እያልን ያቅማችንን ድጋፍ 

ማድረግ ይኖርብናል። ለነገሩ የትም ሆኖ የሚፈለገውን ድጋፍ ማድረግ ይቻላል። 
9 Andreas J. Kostenberger and Michael J. Kruger, The Heresy of Orthodoxy: How Contemporary Culture’s 

Fascination with Diversity Has Reshaped Our Understanding of Early Christianity (Wheaton: Crossway, 2010) , 
109-115. 

ሐሳብ በጽሑፍ ከመስፈሩ በፊት ለሕዝቡ የሰጠው ቃልና በሕዝቡ መካከል ያደረጋቸው ተአምራት 

ከትውልድ ወደ ትውልድ ይተላልፍ የነበረው በቃል ነበር። በእግዚአብሔር ሕዝብ መካከል የነበረው 

መንፈስ የእግዚአብሔር ቃል እንዲጠበቅ ባንጻሩም እንዳይጠፋ አስገራሚ በሆነ መንገድ ይሠራ ነበር (ዮሐ 

16፥13፤ 1ጴጥ 1፥10-12)። አማኙም ሕዝብ ቃሉን በማስተማርና በማስተንተን እንዲተጋ ያደርግ ነበር 

(ዘዳ 4፥9)። ለምሳሌ ኢየሱስ በኖረበትና ታሪኩ በተጻፈበት መካከል የ30 እና የ40 ዓመታት ክፍተት 

አለ። የመጀመሪያው ወንጌል ማለትም የማርቆስ ወንጌል የተጻፈው ከ60-70 ዓ.ም. ባለው ጊዜ ነው። 

ኢየሱስ ያረገው ደግሞ በ33 ዓ.ም. ገደማ ነው። እንግዲህ በእነዚህ ዓመታት መንፈስ ቅዱስ ቃሉ ከአማኙ 

ሕዝብ መካከል እንዳይጠፋ ቃሉን ይጠብቅ ነበር።10 በሉቃስ ወንጌል መግቢያ ላይ የምናገኘው ገለጻ 

ወንጌሉ እንዴት እንደተጻፈና አሁን ባለበት ደረጃ እንዴት እንደተገኘ ፍንጭ ይሰጠናል። ሉቃስ 

እንዳመለከተው ወንጌሉን የጻፈው ሰዎችን በመጠየቅና መረጃዎችን በመሰብሰብ ነው (1፥1-4)። በጥንት 

ዘመን ሰዎች መረጃዎችን የሚያስተላልፉት በቃል ቢሆንም ነገሮችን የማስታወስ ክህሎትም ነበራቸው።11  

መጽሐፍ ቅዱስ የተሰጠን እግዚአብሔርን፣ ሐሳቡንና መንገዱን እንድናውቅበት ነው።12  በሥነ 

ፍጥረት አማካይነት ማለትም በዚህ በምናየው ግዙፍ ዓለም አማካይነት የእግዚአብሔርን ጥበብ ማስተዋል 

እንችላለን። እግዚአብሔር ምን ያህል ታላቅ እንደ ሆነ ማወቅ እንችላለን። ያለ መጽሐፍ ቅዱስ ግን 

እግዚአብሔርንም ሆነ ሐሳቡንና መንገዱን ማስተዋልና ማወቅ አንችልም። እግዚአብሔርን፣ ሐሳቡንና 

መንገዱን ማወቅ የምንችለው “በቃሉ” በኩል ነው። ልብ እንበል እግዚአብሔር ለሕዝቡ የሰጠው ሁለት 

ሁነኛ ቃሎች አሉ። አንደኛው በምድራውያን ቋንቋ የተጻፈው ቃል ነው። ይህንን ቃል “መጽሐፍ ቅዱስ” 

ብለን እንጠራዋለን። የዕብራውያን ጸሐፊ እንደሚለው “የእግዚአብሔር ቃል ሕያው ነውና፤ የሚሠራም 

ሁለትም አፍ ካለው ሰይፍ ሁሉ ይልቅ የተሳለ ነው” (4፥12)። በሌላ ስፍራ ደግሞ ጌታ ኢየሱስ እንዲህ 

ይላል፤ “እኔ ቃልህን ሰጥቻቸዋለሁ፤. . . ቃልህ እውነት ነው” (ዮሐ 17፥14፣17)። ሁለተኛውና ወሳኙ 

ቃል ደግሞ የተሠገወው (ሥጋ የሆነው) ቃል ነው። ይህንን ቃል “ኢየሱስ ክርስቶስ” ብለን እንጠራዋለን። 

ሐዋርያው ዮሐንስ እንደሚለው “በመጀመሪያው ቃል ነበረ፤ ቃልም በእግዚአብሔር ዘንድ ነበረ፤ ቃልም 

እግዚአብሔር ነበረ፤. . ....ቃልምቃልምቃልምቃልም    ሥጋሥጋሥጋሥጋ    ሆነሆነሆነሆነ”። ግእዙ እንዲህ ይላል፤ “ቀዳሚሁ ቃል ውእቱ፤ ወውእቱ 

ቃል ኀበ እግዚአብሔር ውእቱ ወእግዚአብሔር ቃል፤. . . ወውእቱወውእቱወውእቱወውእቱ    ቃልቃልቃልቃል    ሥጋሥጋሥጋሥጋ    ኮነኮነኮነኮነ””””። ግሪኩ እንዲህ 

ይላል፤ ““““Ἐν ἀρχῇ ἦν ὁ λόγος, καὶ ὁ λόγος ἦν πρὸς τὸν θεόν, καὶ θεὸς ἦν ὁ λόγος. . . . ��� � ����	 
��
�������” (ዮሐ 1፥1፣14)። በእነዚህ ሁለት ሁነኛ ቃሎች ማለትም በተጻፈው ቃልና በሠገወው ቃል 

አማካይነት እግዚአብሔርን፣ ሐሳቡንና መንገዱን ማስተዋል እንችላለን። አሁን እግዚአብሔር ፍቅር ነው፤ 

ብርሃን ነው፤ እውነት ነው፤ አዳኝ ነው፤ ቸርና መሓሪ ነው ብለን መናገር እንችላለን። ሥነ ፍጥረት 

የእግዚአብሔርን አዳኝነት አያሳየንም። ሥነ ፍጥረት የእግዚአብሔርን ታዳጊነት አያሳየንም። 

10 Craig S. Keener, The Historical Jesus of the Gospels (Grand Rapids: Eerdmans, 2009) , 139-161. 
11 Richard Bauckham, Jesus and the Eyewitnesses: The Gospels as Eyewitness Testimony (Grand Rapids: 

Eerdmans, 2006) , 319-357. 
12 Lee Martin McDonald, The Biblical Canon: Its Origin, Transmission, and Authority (Peabody: 

Hendrickson Publishers, 2007) , 3. 

የእግዚአብሔርን አዳኝነትና ታዳጊነት የሚያሳየን የተጻፈው ቃል በተለይም የተሠገወው ቃል ነው።13 

እንግዲህ እግዚአብሔር በአንድ በኩል ቋንቋችንን በሌላ በኩል ደግሞ ሥጋችንን ሊካፈል ወደደ። እኛ 

የምንናገረውን ተናገረ፤ እኛም የለበስነውን ለበሰ። እኛ ባለንበት ደረጃ ራሱን አስገኘ። እጅግ በጣም ዝቅ 

ዝቅ አለ። ከአምላክነት ደረጃ ወደ ሰውነት ደረጃ ወረደ። ራሱን አስጨበጠ፤ ራሱን አስለካ/አስመተረ። 

ይህ በራሱ አእምሮን የሚያልፍ ብርቱ ፍቅር ነው። ራሱን በእኛ ደረጃ ያስገኘው ጌታ ራሱን በእኛ ደረጃ 

ካስገኘም በኋላ ምንም ነገር ሊገልጸው አይችልም። የፍቅሩን ታላቅነት ቃል ሊገልጸው አይችልም። 

የምሕረቱን ታላቅነት ቃል ሊገልጸው አይችልም። የአዳኝነቱን ታላቅነት ቃል ሊገልጸው አይችልም። በእኛ 

ደረጃ ቢገኝም የእኛ ደረጃ አይዘውም፤ ሙሉ በሙሉ አይገልጠውም። እግዚአብሔርነቱም ያለው ከዚህ 

ላይ ነው። ምንም ያህል ዝቅ ዝቅ ቢልና ቢወርድ፣ የቱምን ያህል ራሱን በእኛ ደረጃ ቢያስገኝ እርሱነቱ 

አእምሮን ሁሉ ያልፋል። እርሱን የሚመጥነው ምንም ነገር የለም።14  

 

እዚህ ላይ መጽሐፍ ቅዱስ መለኮታዊና ሰብአዊ ገጽታ አለው የሚለውን ሐሳብ በመጠኑ መዳሰስ 

ያስፈልጋል። ልክ እንደ ክርስቶስ ኢየሱስ ሁሉ መጽሐፍ ቅዱስም ሁለት ባሕርያት አሉት። ክርስቶስ 

ኢየሱስ ፍጹም አምላክና ፍጹም ሰው እንደ ሆነ ሁሉ መጽሐፍ ቅዱስም “አምላካዊና ሰብአዊ ባሕርይ” 

አለው። ቃሉን የሚሰጥ፣ ቃሉን የሚገልጥ፣ ቃሉን የሚልክ እግዚአብሔር ነው። ደግሞም ቃሉ ያለ 

አንዳች ሕጸጽና ግድፈት፣ ያለ አንዳች ቅራኔና ስሕተት እንዲጻፍ ያደረገው ራሱ እግዚአብሔር ነው። 

መጽሐፍ ቅዱስ “የእግዚአብሔር መንፈስ ያለበት መጽሐፍ” ነው (1ጢሞ 3፥16-17)። ማለትም 

ከእግዚአብሔር የተገኘ ቃል ነው። ከውድቀት በኋላ ከሕዝቡ ጋር ኪዳን መግባት ያስፈለገው አምላክ 

ለሕዝቡ ሐሳቡንና ፍላጎቱን መግለጽ ነበረበት። እግዚአብሔር የማተሚያ መሳርያ በ1440 ዓ.ም. በወርቅ 

አንጥረኛው በዮሐንስ ጉተንበርግ እስኪፈለሰፍ ድረስ መጠበቅ አላስፈለገውም። የማተሚያ መሳርያ መኖርና 

አለመኖር ለእርሱ ምኑም አይደለም። ስለዚህ ገና የማተሚያ መሳርያ በሌለበትና የጽሑፍ ሥራ ገና 

ባላደገበት ዘመን እግዚአብሔር ቃሉን ይገልጥና ይሰጥ ነበር። ሕዝቡ ደግሞ የተገለጠለትን ቃል በራሱ 

ቋንቋ ቋሚ በሆነ መንገድ እየጻፈ ለራሱና ለተከታዩ ትውልድ ያቆይና ያስተላልፍ ነበር። ዮሐንስ በራእዩ 

ላይ እንዳመለከተው “ያየኸውን . . . ጻፍ” ተብሎ ነበር (1፥19)።  

 

ማንም እንደሚያውቀው የብሉይም ሆነ የአዲስ ኪዳን በኩረ ጽሑፎች ማለትም በሙሴና በጳውሎስ 

(እንዲሁም በሌሎች) እጅ የተጻፈው ጽሑፍ ደብዛው ጠፍቷል። በኩረ ጽሑፎቹ የት እንደ ደረሱ 

አይታወቅም። አሁን ያሉን ቅጂዎችና የቅጂ ቅጂዎች ነው። በአማርኛም ሆነ በሌሎች ቋንቋዎች የተዘጋጀው 

መጽሐፍ ቅዱስ የተተረጎመው ከቅጂዎች ነው።15 በእርግጥ በኩረ ጽሑፎቹ የት ደረሱ? ለምን ደብዛቸው 

ጠፋ? እንዲጠፉስ ለምን ተፈለገ? የሚሉ ጥያቄዎች ማንሣት ይቻል ይሆናል። የእግዚአብሔር ሕዝብ 

13 John R. W. Stott, Evangelical Truth: A Personal Plea for Unity, Integrity, and Faithfulness (Downers 
Grove: Intervarsity, 1999) , 65.  

14 Donald G. Bloesch, A Theology of Word and Spirit: Authority and Method in Theology (Downers Grove: 
Intervarsity Press, 1992) , 67-106. 

15Paul D. Wegner, Textual Criticism of the Bible: Its History, Methods and Results ( Downers Grove: 
Intervarsity Press, 2006) , 23-41.  

ተመክሮ እንደሚያሳየው ሕዝቡ አምልኮተኛ ሕዝብ ነው። እግዚአብሔርን ያወቀባቸውንና ያገኘባቸውን 

መንገዶች ወደ አምላክነትና ወደ መለኮትነት በመለወጥ እነርሱን የመማለክ ዝንባሌ አለው። በአንድ ወቅት 

እስራኤላውያን ቃሉን የሰጣቸውን ጌታ ትተው ቃሉን ማምለክ የጀመሩበት ጊዜ ነበር (2ነገ 18፥4፤ ዘኁ 

21፥69)። 

የበኩረ ጽሑፎቹ መኖርም ሆነ አለመኖር የእግዚአብሔርን ቃል ተአማኒነት አይቀንስም፤ ወይም 

አይጨምርም። የእግዚአብሔርን አሠራር ለምደነው ከሆነ እርሱ አንድ ጊዜ ባቆመው ሕግና ሥርዐት 

አማካይነት ፈቃዱን መፈጸም ይወዳል። ይህ ማለት ግን የእግዚአብሔር ሕግና ሥርዐት ለእርሱ ለራሱ 

እንደ ፋርስና ሜዶን ሕግ ይሆንበታል ማለት አይደለም። እግዚአብሔር ሥርዐቱንና ሕጉን የሚሽርበት 

ጊዜ አለ - የሰዎችን ዐመፀኛና እልከኛ ልብ ለማሸነፍ ሲል (የባሕር መከፈል፣ የፀሐይ መቆም፣ የሙታን 

መነሣት)። ይሁንና እግዚአብሔር በእኛ ዓለም ውስጥ ሲገባና ሲሠራ የእኛ ድካምና ውሱንነት መሰናክል 

አይሆንበትም። ልክ ነው በእኛ ዓለም ውስጥ ድካም አለ፤ መርገፍ አለ፤ መጥፋትና መሰወር አለ። በእኛ 

ዘንድ ድካም ቢኖር በእርሱ ዘንድ ግን ኀይል አለ። በድካም ውስጥ ብርቱ ነገርን መሥራት አለ። 

እግዚአብሔር በእኛ ድካም ውስጥ የእርሱን ዘላለማዊ ቃል መጠበቅ ችሏል። በኩረ ጽሑፍ ጠፋ ማለት 

የእግዚአብሔር ቃል ጠፋ ማለት አይደለም። እበኩረ ጽሑፎቹ ላይ የነበረው ቃል እቅጂዎችም ላይ 

እንዲጠበቅ አድርጓል። በአማኙ ሕዝብ መካከል የሚሠራው መንፈስ እበኩረ ጽሑፎቹ ላይ የነበረው ቃል 

ያለ አንዳች እንከን ወደ ቅጂዎች ላይ እንዲተላለፍ አድርጓል። በሌላ አነጋገር ያጣነው ቃሉ የተጻፈበትን 

እንደ ወረቀት ያለ መጻፊያ (ልጡንና ብራናውን) እንጂ ቃሉን አይደለም። አሁን የሌለን ቃሉ ለመጀመሪያ 

ጊዜ ሲጻፍ የተጻፈበት መሳሪያ እንጂ ቃሉ አይደለም። በመሆኑም ወሳኙ የበኩረ ጽሑፉ መጠበቅና 

አለመጠበቅ አይደለም። ወሳኙ የቃሉ መጠበቅና አለመጠበቅ ነው። እናም ቃሉ በሚገባ ተጠብቋል። 

ከቃሉም አንዳች አልጎደለም።16  

 

ያ በፍጥረት ጊዜ በዓለሙ ሁሉ ላይ ይሰፍ/ይረብብ የነበረው መንፈስ በአማኙ ሕዝብ መካከል 

ይመላለስ ነበር። አማኙ ሕዝብ ለቃሉ መጠበቅ፣ መስፋፋትና መተላለፍ እንዲተጋ ያደርግ ነበር። ጠላት 

ወይም ድካምና መፈራረስ የቃሉን ደብዛ እንዳያጠፋ ያደርግ ነበር። እኛን ከምንም በላይ ሊያስደንቀንና 

ሊያስገርመን የሚገባው የበኩረ ጽሑፎች መኖር አይደለም። ከምንም በላይ ትንግርት ሊሆን የሚገባው 

እበኩረ ጽሑፎቹ ላይ የነበረው ቃል እቅጂዎችም ላይ መኖሩ ነው። እግዚአብሔር ይህን መንገድ 

የመረጠው ለእኛ ዓለም ሁኔታ የሚስማማው ይህ በመሆኑ ብቻ ሳይሆን የእርሱን ታላቅነት ከምንም በላይ 

የሚያሳየው ይህ በመሆኑ ነው። በእኛ ዓለም “መጥፋት፣ መፍረስ፣ መሰወር” የሚባል ነገር አለ። ወይም 

ደግሞ በጊዜ ብዛት ማርጀት የሚባል ነገር አለ። በሙቀትና በቅዝቃዜ ምክንያት መዛግና መሻገት የሚባል 

ነገር አለ። በእኛ ዘንድ ዐመፀኞችና ተንኮለኞች አሉ። የእግዚአብሔርና የሕዝቡ ጠላቶች አሉ። በኩረ 

ጽሑፍ የምንል ከሆነ በኩረ ጽሑፍ ከእነዚህ ምድራዊ ፀሮች ሊተርፍ አይችልም። የእግዚአብሔርና የኪዳኑ 

ሕዝብ ጠላቶች የኪዳኑን ሕዝብና የኪዳኑን ሕግ ድራሽ ከምድረ ገጽ ለማጥፋት ባይችሉም ይህ ነው 

16 Norman L. Geisler and William E. Nix, A General Introduction to the Bible (Chicago: Moody Press, 
1986) , 322. 



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ �

ምኒልክ አስፋው 

የማይባል ውድመት አድርሰዋል። ቅዱሳንን አሳድደዋል፤ ገድለዋል። አብያተ ክርስቲያናትን አንድደዋል። 

ቅዱሳት መጻሕፍትንም ለእሳት ዳርገዋል። ይህ ዓለም በውድቀት መዘዝ ሥር እንዳለ መዘንጋት የለብንም፤ 

እናም የዚህን ምድር ድካም የሚያውቅ ጌታ ቃሉ በበኩረ ጽሑፍ ሳይሆን በቅጂዎች እንዲጠበቅ አደረገ። 

በዚህ ዓለም የሚሠራው ምርጡ ስልት ይህ ነበርና። እዚህ ላይ ወንጌላት እንዴት እንደተጻፉና 

እንደተሰባሰቡ ባጭሩ እንመልከት፤17 

 

30303030----33 33 33 33 ዓዓዓዓ....ምምምም.... 

    

ቃሉቃሉቃሉቃሉ    በቃልበቃልበቃልበቃል    ይተላለፍይተላለፍይተላለፍይተላለፍ    ነበርነበርነበርነበር 

    

    

33333333----50 50 50 50 ዓዓዓዓ....ምምምም    

    

ቃሉቃሉቃሉቃሉ    በጽሑፍበጽሑፍበጽሑፍበጽሑፍ    ይተላለፍይተላለፍይተላለፍይተላለፍ    ነበርነበርነበርነበር    

    

    

50505050----65 65 65 65 ዓዓዓዓ....ምምምም....    

    

    

    

    

65656565----80 80 80 80 ዓዓዓዓ....ምምምም....    

    

    

    

    

90+  90+  90+  90+  ዓዓዓዓ....ምምምም....    

     

    

                        ቃሉቃሉቃሉቃሉ    በቅጂዎችበቅጂዎችበቅጂዎችበቅጂዎች    ይተላለፍይተላለፍይተላለፍይተላለፍ    ነበርነበርነበርነበር    

17 Arthur G. Patzia, The Making of the New Testament: Origin, Collection, Text and Canon (Downers 
Grove: Intevarsity Press, 2011), 77. እዚህ ላይ የፓትዚያን አቀራረብ በመጠኑ አሻሽለነዋል።  

            

    
            

    

    

የኢየሱስየኢየሱስየኢየሱስየኢየሱስ    ክርስቶስክርስቶስክርስቶስክርስቶስ    ትምህርትናትምህርትናትምህርትናትምህርትና    አገልግሎትአገልግሎትአገልግሎትአገልግሎት    

የጳውሎስየጳውሎስየጳውሎስየጳውሎስ    

መልእክቶችመልእክቶችመልእክቶችመልእክቶች

የዮሐንስየዮሐንስየዮሐንስየዮሐንስ    ወንጌልወንጌልወንጌልወንጌል    

የማቴዎስየማቴዎስየማቴዎስየማቴዎስ    

ወንጌልወንጌልወንጌልወንጌል    

የማርቆስየማርቆስየማርቆስየማርቆስ    

ወንጌልወንጌልወንጌልወንጌል    

የሉቃስየሉቃስየሉቃስየሉቃስ    

ወንጌልወንጌልወንጌልወንጌል    



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

ለንጽጽር እንዲረዳን በአዲስ ኪዳንና በሌሎች ጥንታውያን ጽሑፎች መካከል ምን ያህል የጊዜ 

ልዩነት/ክፍተት እንዳለ እንመልከት። ጌታችን ኢየሱስ ክርስቶስ በኖረበት/ባስተማረበት ጊዜ እና ትምህርቱ 

በተጻፈበት ጊዜ መካከል ከ30-40 የሚሆን ዓመታት አልፈዋል። ሌሎች ጥንታውያን ጽሑፎች 

በተነገሩበትና በተጻፉበት ጊዜ መካከል የጊዜ ክፍተቱ የትዬሌሌ (በጣም ረጅም) ነው።18       

  

መጽሐፍ ቅዱስ በሌሎች መንገዶችም ተጠብቋል። እስከ አራተኛው ምእተ ዓመት ድረስ የኖሩ 

የቤተ ክርስቲያን አበው ከቅዱሳት መጻሕፍት በተለይም ከአዲስ ኪዳን ብዙ ጠቅሰው ጽፈዋል። እነዚህ 

አበው ከአዲስ ኪዳን ብቻ ወደ 36, 289 የሚደርሱ ክፍሎችን ጠቅሰዋል። ሊቃውንት እንደሚሉት ከሆነ 

18 Norman L. Geisler and William E. Nix, A General Introduction to the Bible, 408. 

ጸሐፊጸሐፊጸሐፊጸሐፊውውውው መጽሐፍመጽሐፍመጽሐፍመጽሐፍ የተጻፈበት ጊዜየተጻፈበት ጊዜየተጻፈበት ጊዜየተጻፈበት ጊዜ የተቀዳበት ጊዜየተቀዳበት ጊዜየተቀዳበት ጊዜየተቀዳበት ጊዜ የጊዜ ክፍተትየጊዜ ክፍተትየጊዜ ክፍተትየጊዜ ክፍተት የቅጂዎች የቅጂዎች የቅጂዎች የቅጂዎች 

ብዛትብዛትብዛትብዛት 

ሆሜርሆሜርሆሜርሆሜር ኢሊያድ 800 ዓ.ዓ. 400 ዓ.ዓ. 400 ዓመታት 643 

ሄሮዶተስሄሮዶተስሄሮዶተስሄሮዶተስ ታሪክ 480-425 

ዓ.ዓ. 

900 ዓ.ም. 1350 ዓመታት 8 

ቲሲዲደስቲሲዲደስቲሲዲደስቲሲዲደስ ታሪክ 460-400 

ዓ.ዓ. 

900 ዓ.ም. 1300 ዓመታት 8 

ፕሌቶ/አፍላጦንፕሌቶ/አፍላጦንፕሌቶ/አፍላጦንፕሌቶ/አፍላጦን   400 ዓ.ዓ. 900 ዓ.ም. 1300 ዓመታት 8 

ዴሞስቴኔስዴሞስቴኔስዴሞስቴኔስዴሞስቴኔስ   300 ዓ.ዓ. 900 ዓ.ም. 1300 ዓመታት 7 

ሲዛር/ቄሣርሲዛር/ቄሣርሲዛር/ቄሣርሲዛር/ቄሣር የጋሊክ 

ጦርነቶች 

100-44 ዓ.ዓ. 900 ዓ.ም. 1000 ዓመታት 10 

ሊቪሊቪሊቪሊቪ የሮም ታሪክ 59-17 ዓ.ም. 4ኛው 

እና  

10ኛው ምእተ 

ዓመት 

400 ዓመታት 

1000 ዓመታት 

1  

19  

ታክተስታክተስታክተስታክተስ አናልስ 100 ዓ.ም. 1100 ዓ.ም. 1000 ዓመታት 20 

ፕሌኒፕሌኒፕሌኒፕሌኒ የተፈጥሮ 

ታሪክ 

61-113 

ዓ.ም. 

850 ዓ.ም. 750 ዓመታት 7 

አዲስ ኪዳንአዲስ ኪዳንአዲስ ኪዳንአዲስ ኪዳን      50-100 

ዓ.ም. 

114 

200 (መጻሕፍት)  

250 (በአብዛኛው 

አዲስ ኪዳን)  

325 (ሙሉው 

አዲስ ኪዳን)      

50 ዓመት 

100 ዓመት 

150 ዓመት 

 

225 ዓመት 

5700 



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

የአዲስ ኪዳን ቅጂዎች ደብዛቸው ቢጠፋ እንኳ እነዚህን ጥቅሶች በመመልከት አዲስ ኪዳንን መልሶ 

መተካት።19 

 

እነዚህ ንጽጽሮች የሚያስገነዝቡን የበኩረ ጽሑፎች መኖርና አለመኖር ያን ያህል ወሳኝ ወይም 

አንገብጋቢ እንዳልሆነ ነው። ምክንያቱም በኩረ ጽሑፎቹ በተጻፉበት ጊዜ ኢየሱስ ክርስቶስ በዚህ ምድር 

ሲመላለስና ሲያስተምር በጆሯቸው የሰሙትና በዐይናቸው ያዩት ሰዎች ሁሉ በሕይወት ነበሩ። የኢየሱስ 

ታሪክ የተጻፈው የዐይን ምስክሮች በሌሉበት ሁኔታ አይደለም (1ቆሮ 15፥1-8፤ ዕብ 2፥3፤ 1ጴጥ 1፥

16-18፤ 1ዮሐ 1፥1-4)። ወላጆቹን ጨምሮ ተከታዮቹና አድናቂዎቹ በሙሉ በመካከላቸው ሳለ 

ያደረጋቸውንና ያስተማራቸውን ነገሮች በሙሉ ማስታወስ ይችላሉ። የሥነ ልቡና ሊቃውንትም ሆኑ 

ተመክሮ እንደሚመሰክሩት “የሰው ልጆች ኅሊና ልዩ ክስተቶችንና ትምህርቶችን አይረሳም፤ ወይም እንደ 

19 ዝኒ ከማሁ፤ 431.  

ጸሐፊጸሐፊጸሐፊጸሐፊ ወንጌላትወንጌላትወንጌላትወንጌላት የሐዋርያት የሐዋርያት የሐዋርያት የሐዋርያት 

ሥራሥራሥራሥራ 

የጳውሎስ የጳውሎስ የጳውሎስ የጳውሎስ 

መልእክቶችመልእክቶችመልእክቶችመልእክቶች 

ሌሎች ሌሎች ሌሎች ሌሎች 

መልእክቶችመልእክቶችመልእክቶችመልእክቶች 

የዮሐንስ ራእይየዮሐንስ ራእይየዮሐንስ ራእይየዮሐንስ ራእይ ድምርድምርድምርድምር 

ሰማዕቱ ዮስጦስ ሰማዕቱ ዮስጦስ ሰማዕቱ ዮስጦስ ሰማዕቱ ዮስጦስ 

(133 ዓ.ም.)(133 ዓ.ም.)(133 ዓ.ም.)(133 ዓ.ም.) 

268 10 43 6 3  

266 (ቀጥተኛ 

ያልሆኑ ጥቅሶች) 

330 

ሄሬኔዎስሄሬኔዎስሄሬኔዎስሄሬኔዎስ 

(180 ) ዓ.ም.(180 ) ዓ.ም.(180 ) ዓ.ም.(180 ) ዓ.ም. 

1038 194 499 23 65 1819 

ቀለሜንጦስቀለሜንጦስቀለሜንጦስቀለሜንጦስ    

(150(150(150(150----212 212 212 212 

ዓ.ም.)ዓ.ም.)ዓ.ም.)ዓ.ም.) 

1107 44 1127 207 11 2406 

አርጌንስአርጌንስአርጌንስአርጌንስ 

(185(185(185(185----253 253 253 253 

ዓ.ም.)ዓ.ም.)ዓ.ም.)ዓ.ም.) 

9231 349 7778 399 165 17,992 

ጠርጡሊያኖስጠርጡሊያኖስጠርጡሊያኖስጠርጡሊያኖስ 

(166(166(166(166----220 220 220 220 

ዓ.ም.)ዓ.ም.)ዓ.ም.)ዓ.ም.) 

3822 502 2609 120 205 7258 

ሂጶላሂጶላሂጶላሂጶላቴዎስቴዎስቴዎስቴዎስ 

(170(170(170(170----235 235 235 235     

ዓ.ም.)ዓ.ም.)ዓ.ም.)ዓ.ም.) 

734 42 387 27 188 1378 

አውሳቢየስአውሳቢየስአውሳቢየስአውሳቢየስ 

(324 ዓ.ም.)(324 ዓ.ም.)(324 ዓ.ም.)(324 ዓ.ም.) 

3258 211 1592 88 27 5176 

ጠቅላላ ድምርጠቅላላ ድምርጠቅላላ ድምርጠቅላላ ድምር 19,368 1352 14,035 870 664 36,289 



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

እነዚህ ያሉ ድንቅ ነገሮች የመረሳት ዕድላቸው በጣም በጣም አነስተኛ ነው።20 ኢየሱስ ያደረጋቸውን 

ተአምራት ማን ሊረሳቸው ይችላል። ይረሱ ቢባል እንኳ አይረሱም። ሕሙማንን መፈወሱ፣ ሙታንን 

ከሞት ማስነሳቱ፣ አጋንንትን መገሠጹ፣ ተፈጥሮን ማዘዙ ከቶ የማይረሱ ትንግርቶች ናቸው። ደግሞም 

ትምህርቱን ማን ሊዘነጋቸው ይችላል። በይዘታቸው አዲስነት ብቻ ሳይሆን በጥልቀታቸውም ኅሊናን 

የሚማርኩ ነበሩ። ኢየሱስ ሲያስተምር የሰሙት ሁሉ በትምህርቱ ሳይደነቁ ሄደው አያውቁም (ማቴ 7፥

28)። ወይም ደግሞ በትምህርቱ ግራ ሳይጋቡ ቀርተው አያውቁም (ዮሐ 6፥60)። ከዚህም በላይ እኔ 

ስሄድ አጽናኙን እልክላችኋለሁ በማለት ተስፋ የሰጠው ጌታ በእርግጥ ከዕርገቱ በኋላ መንፈስ ቅዱስን 

ልኳል። ያ መንፈስ ሕዝቡን ያጸናና ያጽናና ነበር። ከሕዝቡም መካከል የኢያሱስ ትምህርርት እንዳይጠፋና 

በጠላትም እንዳይነጠቅ ያደርግ ነበር (ዮሐ 16፥12-15)። ኢየሱስ በዘሪው ምሳሌ ላይ እንዳመለከተው 

ትምህርቱን እንደሚገባ በሰሙ ሰዎች ሕይወት ውስጥ ትምህርቱ ይጸናል። በመጽሐፍ ቅዱስ ውስጥ 

መስማት ማለት ዝም ብሎ መስማት ማለት አይደለም። መስማት ማለት “በትዕግሥት፣ በልበ ክፍትነትና 

በትጉነት” መስማት ከዚያም የሰሙትን መቀበል/ማመን ነው (ማር 4፥1-2፣9፣33-34)። በዚህ ዐይነት 

የተሰማ ቃል አይረሳም።  

በአዲስ ኪዳን ዘመን መጽሐፍ ቅዱስን እየቀዱና እየገለበጡ ለሌሎች ማስተላለፍ የተለመደ 

ሥርዐት ነው። ለአንድ ቤተ ክርስቲያን የተላከው መልእክት ወደ ሌላይቱ ቤተ ክርስቲያን የሚላከው ቅጂ 

ከተዘጋጀ በኋላ ነው (ቆላ 4፥16፤ 1ተሰ 5፥27፤ ራእ 1፥11)። ዮሐንስ የተቀበለውን ራእይ የጻፈው 

አንድ ጊዜ ብቻ ሳይሆን አይቀርም። ምንም እንኳ የሰባቱ አብያተ ክርስቲያናት ስም በራእዩ ላይ 

ቢጠቀስም የተጻፈው ራእይ ግን አንድ ነው። ራእዩ በኤፌሶን ቤተ ክርስቲያን ከተነበበ በኋላ ዋናውን 

እነርሱ አስቀርተው ቅጂውን ለሰምርኔስ፣ ሰምርኔስ ደግሞ ሌላ ቅጂ አዘጋጅታ ለጴርጋሞን፥ ጴርጋሞን ሌላ 

ቅጂ አዘጋጅታ ለትያጥሮን፣ ትያጥሮን ሌላ ቅጂ አዘጋጅታ ለሰርዴስ፣ ሰርዴስ ሌላ ቅጂ አዘጋጅታ 

ለፊላድልፍያ፣ ፊላድልፍያ ሌላ ቅጂ አዘጋጅታ ለሎዶቅያ ልከዋል። ይህ ልማድ የቆየው ለጥቂት ጊዜ 

ነው። ክርስትና እየሰፋና ድንበር እያቋረጠ ሲሄድ መጽሐፍ ቅዱስ ወደ ሌሎች ቋንቋዎች መተርጎም 

ነበረበት። አዲስ ኪዳን በሁለትና በሦስት መቶ ዓመታት ውስጥ ወደ ላቲን፣ ሱርስት፣ ቅብጥና ግእዝ 

ቋንቋዎች ሊተረጎም ችሏል።21 

 

 

 

 

20 Richard Bauckham, Jesus and the Eyewitnesses: The Gospels as Eyewitness Testimony (Grand Rapids: 
Eerdmans, 2006) , 319-357. 

21 Paul D. Wegner, Textual Criticism of the Bible: Its History, Methods and Results, 223. 

P52                              ላቲን               ዮስጦስ 

P45           ሱርስት               የሮም 

ኮዴክስ ቫቲካነስ          ቅብጥ         አርጌንስ 

ኮዴክስ ሳይናቲከስ         ግእዝ         ቀለሜንጦስ 

ኮዴክስ አሌክሳንደሪየስ         አረቢኛ               ዮሐንስ አፈወርቅ 

              አውግስጢኖስ 

              አትናቴዎስ 

              አውሳቢየስ 

 

 

የእኛ መጸሐፍ ቅዱስ ቊጥር ከሌሎቹ በተለይም ከካቶሊኮችና ከኦርቶዶክሶች ለምን ተለየ? 

የእነርሱ ለምን በዛ? የእኛ ለምን አነሰ? የፕሮቴስታንቶች የብሉይ ኪዳን መጻሕፍት ብዛት ከአይሁዶች 

ጋር ተመሳሳይ ቢሆንም ቅደም ተከተላቸው ግን የተለያየ ነው። ለምን? ማነው ልክ? ሌሎች 

የማይቀበሏቸውን መጻሕፍት እኛ የማንቀበላቸው ለምንድን ነው? መመዘኛውና መስፈርቱስ ምንድን ነው? 

ሌሎቹ የሚቀበሏቸውን እኛ ባለመቀበላችን የምናጣው ነገር አለ? እነዚህን ጥያቄዎች መጠየቅ ቀላል ነው፤ 

መመለስ ግን ከባድ ነው። ደግሞም ጥያቄዎቹን ለመመለስ መጻሕፍቱ እንዴትና መቼ፣ በማንና ለምን 

ቅጆች 

በኩረ ጽሑፍ 

ትርጉሞች አበው 

ሥልጣናዊ ቃል እንደሆኑ መመልከት ያስፈልጋል። ከዚህ ጋር ተያይዞ የሚነሡ ሌሎችም ጥያቄዎች አሉ። 

ይኸውም መጻሕፍቱ እንዴትና በማን ተሰበሰቡ? ሲሰበሰቡ መመዘኛው ምን ነበር? በመጻሕፍቱ አሰባሰብ 

ሂደት ላይ የመንፈስ ቅዱስና የአማኙ ኅብረተሰብ ድርሻ/ሚና ምን ነበር? 

ዛሬ እነዚህን ሁሉ ጥያቄዎች መመለስ አንችልም። ለዛሬ መነጋገር የምንችለው በቀኖናቱ 

አሰባሰብና አወሳሰን ጒዳይ ላይ ብቻ ይሆናል። ከዚያም የዮሐንስ ራእይን እንደ አብነት በመውሰድ 

መጽሐፍ ቅዱሳችንን እንዴት እናንብብ የሚለውን እንመለከታለን። ከዚያ በፊት ግን ቅዱሳት መጻሕፍትን 

በጻፉ ሰዎች ሰብእና ላይ ጥቂት ነገሮችን አንሥተን እንወያይ። እግዚአብሔር ሰዎችን ከጠራና ከለየ በኋላ 

ሥራውን እንዲሠሩ ሲልካቸው እንደ “አብሮ ሠራተኛ” ነው የሚመለከታቸው (“እኛ ከእግዚአብሔር 

ጋር አብረን የምንሠራ ነንና”፤ 1ቆሮ 3፥9)። አይገርምም! እግዚአብሔር ሰዎችንና ለሰዎች የሰጠውን 

ፈቃድ ያከብራል። ደግሞም ሰዎችን ለአብሮ ሠራተኛነት ሲጠራ ሰብእናቸውን፣ ፈቃዳቸውንና 

ስሜታቸውን አይገፍም፤ ወይም አይደመስስም። እግዚአብሔር ቃሉን ሲሰጥና ሲገልጥ በመጀመሪያ 

ሰዎችን “አመላእክቶ ወይም አመልኩቶ” (መልአክ አድርጎ፤ ወደ መለኮትነትም ለውጦ) አይደለም።

የሰዎችን ዜግነትም ሆነ ደረጃ አላላቀም። ሰዎች ያው ሰዎች ናቸው፤ ሰዎች ያው 

ምድራውያን/መሬታውያን ናቸው። ሙሴ ቃሉን በሚጽፍበት ጊዜ ከሰውነት ደረጃ ወደ መላእክትነት 

ደረጃ ከፍ አላለም። ጳውሎስም ሆነ ሌሎቹ ቃሉን በሚጽፉበት ጊዜ ከሰውነት ደረጃ ወደ መላእክትነት 

ደረጃ ከፍ አላሉም። ነቢያቱና ሐዋርያቱ ቃሉን በሚጽፉበት ጊዜ ሰብእናቸው (እነርሱነታቸውና 

ማንነታቸው) አልተደመሰሰም። ይሁንና የእግዚአብሔር መንፈስ ልዩ በሆነ መንገድ ሰብእናቸውን 

ይጠቀምበት ነበር። የጸሐፊዎቹ ዕውቀት፣ ትምህርት፣ ክህሎት፣ ልምድ ሁሉም አስፈላጊ ነበሩ። 

ሐሳባቸውንናን ስሜታቸውን ሲገልጹ አልተከለከሉም (ዮናስ) ። ሲስቱና ሲያጠፉም ዝም አልተባሉም። 

ከዚህ የምንረዳው መለኮታዊና ሰብአዊ ፈቃዶች መጣመራቸውን ( ወይም መጋባታቸውን) ነው። እርግጥ 

መለኮታዊው ፈቃድ ሰብአዊውን ፈቃድ ይመራና ይጠብቅ ነበር።22 እዚህ ላይ ጳውሎስን ምሳሌ አድርገን  

እንውሰድ።  

ጳውሎስ መልእክቶቹን በሚጽፍበት ጊዜ ስሜቱን፣ ሐሳቡንና መረዳቱን ለመግለጽ አልተከለከለም 

(1ቆሮ 7፥39-40፤ 2ጢሞ 4፥6-8)። በተለይ የጳውሎስን ማንነት ይበልጥ የምንረዳው በ2ኛ ቆሮንቶስ 

መልእክቱ ላይ ነው። 2ኛ ቆሮንቶስ የጳውሎስ ግለ ታሪክ ተደርጎ የሚወሰድበት ጊዜ አለ። ሐዋርያው 

በቆሮንቶስ ቤተ ክርስቲያን ሁኔታ ምን ያህል እንዳዘነና እንደተበሳጨ ስሜቱን ሳይደብቅ ተናግሯል። 

እንዲህ ሲያደርግ ግን መንፈስ ቅዱስ አልከለከለውም። ጳውሎስ በአገልግሎቱ ዘመን ብዙውን ጊዜ 

ያሳለፈው በቆሮንቶስ ቤተ ክርስቲያን ነው፤ በመካከላቸው አንድ ዓመት ከስድስት ወር አሳልፏል (ሐሥ 

18፥1-18)፤ ተለይቷቸው ከሄደ በኋላ ግን ከቤተ ክርስቲያኒቱ የሚጠብቀውን መንፈሳዊ ዕድገት 

አላገኘም። የቆሮንቶስ ቤተ ክርስቲያን አካባቢዋን መለወጥ ሲገባት እርሷ ራሷ በአካበቢዋ ተለውጣ ነበር። 

22 Paul J. Achtemeier, Inspiration and Authority: Nature and Function of Christian Scripture (Peabody: 
Hendrickson Publishers, 1999) , 16-19. 

ምኒልክ አስፋው 

የአካባቢዋን ጨለማ መግፈፍ ሲገባት የአካባቢዋ ጨለማ እርሷን ራሷን ውጧት ነበር።23 ይህ አልበቃ ብሎ 

በመካከላቸው የተነሡትን ሐሰተኞች መምህራን ቸል ብለዋቸው ነበር። ከጳውሎስ የሰሙት እውነተኛው 

ወንጌል ሲሸቀጥ ምንም አልመሰላቸውም። ባጭሩ ለእውነተኛው ወንጌል መቆም ተስኗቸው ነበር። ይህ 

ለጳውሎስ ትልቅ የልብ ስብራት ነው። መልእክቱ ራሱ “የዕንባ መልእክት” የሚባለው በዚህ ምክንያት 

ነው። ስለዚህ ጳውሎስ በአንድ በኩል የወንጌሉን እውነተኛነት በሌላ በኩል ደግሞ የእርሱን ሐዋርያነት 

ማስረዳት ነበረበት (2፥12-7፥1)። እዚህም ላይ የምናየው የጳውሎስ ሕይወትና አገልግሎት 

ከእግዚአብሔር ወንጌል ጋር ተጣምረውና ተዳውረው መቅረባቸውን ነው። በሌላ አነጋገር ጳውሎስን 

መቃወም እግዚአብሔርን መቃወም ነው፤ ጳውሎስን አለመቀበል እግዚአብሔርን አለመቀበል ነው። 

ጳውሎስ የሰበከውን ወንጌል መግፋት የእግዚአብሔርን ወንጌል መግፋት ነው። የጳውሎስ ዕንባ 

የእግዚአብሔርም ዕንባ ነበርና። ጳውሎስ ሕይወቱንና አገልግሎቱን ሲተርክ በእርሱ ውስጥ ይሠራ 

የነበረውን መንፈስ እየተረከ ነበር።                            

ከዚህ በመቀጠል የብሉይና አዲስ ኪዳን ቀኖናት እንዴት ተሰበሰቡ የሚለውን እንመልከት። 

የውድቀት መከሰት ብዙ ጒዳት አስከትሏል። በውድቀት መከሰት ከማንም በላይ የተጎዳው (ብርቱ ዋጋ 

የከፈለው) እግዚአብሔር ነው። እግዚአብሔር የውድቀትን መዘዝ ለመቀልበስ በሰው ልጆች ታሪክ ውስጥ 

መሳተፍና አንድያ ልጁን መሠዋት ነበረበት። በነገረ መለኮት ቋንቋ ይህ የእግዚአብሔር ተሳትፎ ““““ታሪከታሪከታሪከታሪከ    

ድኅነትድኅነትድኅነትድኅነት”””” ይባላል። እግዚአብሔር በእኛ ታሪክ ውስጥ መሳተፍ ሲጀምር ተሳትፎው መከተብና/መጻፍና 

ለተከታዩ ትውልድ መተላለፍ አለበት። በአማኙ ሕዝብ መካከል ሲፈጸም ያየነው ይህንን ነው። አማኙ 

ሕዝብ አምላካዊ ሕግ ወይም ሕይወቱንና እምነቱን የሚመራበት አምላካዊ ቃል ያስፈልገዋል። ሕዝቡ 

አምላኩን መፍራትም ሆነ መታዘዝ የሚማረው “በቃሉ” ነው (ዘዳ 31፥9-13)። የእግዚአብሔር ቃል 

በጽሑፍ መስፈር በመጀመረበት ጊዜ መሰብሰብም ጀምሯል። ለምሳሌ አሠርቱ ትእዛዛት በድንጋይ ጽላት 

ላይ ከተጻፈ በኋላ ወዲያውኑ በታቦቱና በቤተ መቅደሱ ውስጥ እንዲቀመጥ ተደርጓል (ዘፀ 25፥16፣21፤ 

ዘዳ 10፥2-5)። ከሙሴ በኋላ ኢያሱና ሌሎች ነቢያት የእግዚአብሔርን ቃል እየጻፉ በታቦቱና በቤተ 

መቅደሱ ውስጥ እንዲቀመጥ ያደርጉ ነበር (ኢያ 24፥26፤ 1ሳሙ 10፥25፤ 2ነገ 22-23)። ደግሞም 

ከሙሴ በኋላ የተነሡ ጸሐፊዎች ለሙሴ ሕግ ትልቅ ስፍራ ነበራቸው (ኢያ 23፥6፤ 1ነገ 2፥3፤ 2ነገ 

23፥25፤ 1ዜና 22፥13፤ 2ዜና 23፥18)። በየጊዜው የሚጻፉ መጻሕፍት እየተሰበሰቡ በአንድ ስፍራ 

ይቀመጡ እንደ ነበር የሚጠቁሙ ፍንጮች አሉ። ለምሳሌ በትንቢተ ዳንኤል ላይ “እኔ ዳንኤል 

የኢየሩሳሌም መፍረስ የሚፈጸምበትን ሰባውን ዓመት፣ እግዚአብሔር በቃሉ ለነቢዩ ለኤርምያስ 

የተናገረውን የዓመቱን ቍጥር በመጽሐፍ አስተዋልሁ” (9፥2) የሚለው ቃል በዳንኤል ዘመን የተወሰኑ 

መጻሕፍት ተሰብስበው እንደ ነበር ያሳል። ከዚህ የምንረዳው ቤተ መቅደሱ ከመፍረሱና ሕዝቡም 

ከመበተኑ በፊት የተወሰኑ መጻሕፍት ተሰብስበው ነበር። ቤተ መቅደሱ ከፈረሰና ሕዝቡም ከተበተነ በኋላ 

23 መቼም የጥንቷን ቆሮንቶስ ከተማ ከአሁኖቹ ኒውዮርክ፣ ሎስ አንጀለስና ላስ ቬጋስ ጋር ማነጻጸር ይቻላል። 
Gordon D. Fee, 1 Corinthians, NICNT (Grand Rapids: Eerdmans, 1987) , 3.  



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

“አዳዲስ መጻሕፍት የመጨመሩ ሂደት አብቅቶ መጻሕፍቱን የመሰብሰቡ ሂደት ተጠናክሮ ቀጠለ”። 

መጻሕፍቱ እንዲጻፉ ያደረገው ጌታ መጽሕፍቱ እንዲሰባሰቡ ሁኔታዎችን ያመቻች ነበር።   

  

የአይሁድ ታሪክ እንደሚያስረዳው በ400 ዓ.ዓ. ላይ ትንቢት በእስራኤል ጠፍቶ/ቀርቶ ነበር። 

አንድ የአይሁድ ጽሑፍ “ሐጌ፣ ዘካርያስና ሚልክያስ ከሞቱ በኋላ መንፈስ ቅዱስ ከእስራኤል ተለይቶ 

ነበር” ይላል። በእርግጥም መጥምቁ ዮሐንስና ክርስቶስ ኢየሱስ በእስራኤል ምድር እስከተነሡበት ጊዜ 

ድረስ እንደ ኢሳይያስ፣ ኤርምያስና ዳንኤል የመሳሰሉ ነቢያት በእስራኤል ተነሥተው አያውቅም። በተለይ 

ከነቢዩ ከሚልክያስ ዘመን በኋላ የእግዚአብሔር ድምጽ በእስራኤል መሰማት አቁሞ ነበር። በ1 መቃብያን 

9፥27 ላይ ስምዖን መቃቢስ ከዚህ በፊት በእስራኤል ተሰምቶ የማያውቅ ብርቱ ሐዘን እንደደረሰ 

ይናገራል። ሐዘኑ በእስራኤል ነቢያት መነሣት ስላቆሙ ነበር። እንግዲህ መንፈስ ቅዱስና ነቢያት ከሌሉ 

ቅዱሳት መጻሕፍትም የሉም። እግዚአብሔር ቃሉን ለሕዝቡ የሚሰጠው በመንፈስ ቅዱስ አማካይነት 

በነቢያት በኩል ከሆነ እነዚህ ሁለቱ ሲኖሩ ብቻ ነው ቃሉም ሊኖር የሚችለው፤ ሁለቱ ከሌሉ ቃሉም 

የለም።24 

ቅዱሳት መጽሕፍት እንደተጻፉ ሁሉ መሰብሰብና ቀኖናነታቸው መረጋገጥ ነበረት። እዚህ ላይ 

ትልቁ ጥያቄ መጻሕፍቱን ለመሰብሰባና ቀኖናነታቸውን ለመወሰን መመዘኛው ምንድን ነበር የሚለው ነው። 

ቀኖና የሚለው ቃል “ካኖን” ከሚል የግሪክ ቃል ነው የመጣው። ካነን ማለት በቁሙ መለኪያ ማለት 

ነው። ከጊዜ በኋላ ቃሉ ሕግ፣ ሥርዐት፣ ደንብ የሚሉ ትርጒሞች ይዟል። ቅዱሳት መጻሕፍት ቀኖናት 

ናቸው ሲባል የእምነት፣ የሕይወትና የምግባር መለኪያ ናቸው ማለት ነው (ኢያ 1፥8፤ “የዚህ ሕግ 

መጽሐፍ ከአፍህ አይለይ፥ ነገር ግን የተጻፈበትን ሁሉ ትጠብቅና ታደርግ ዘንድ በቀንም በሌሊትም 

አስበው፤ የዚያን ጊዜም መንገድህ ይቀናልሃል፤ ይከናወንልሃልም”)። እምነት፣ ሕይወትና ምግባር 

የሚመዘኑበት አምላካዊ ሕግ፣ ሥርዐት ወይም ደንብ ያስፈልጋል።25 ሕዝበ እግዚአብሔር የምናምነውን 

የሚነግረንና የምንኖረውን ሕይወት የሚያሳየን ሥልጣናዊ መርሕ ያስፈልገናል። አማኙ ኅብረተሰብ 

አምላካዊ ቃሎችን/መጽሐፎችን ለመወሰን ወደ አምስት የሚጠጉ መመዘኛዎች ነበሩት። 

 

1. 1. 1. 1. መጻሕፍቱመጻሕፍቱመጻሕፍቱመጻሕፍቱ    እስትንፋሰእስትንፋሰእስትንፋሰእስትንፋሰ    እግዚአብሔርእግዚአብሔርእግዚአብሔርእግዚአብሔር////ሥልጣናዊሥልጣናዊሥልጣናዊሥልጣናዊ    መጻሕፍትመጻሕፍትመጻሕፍትመጻሕፍት    ናቸውናቸውናቸውናቸው    ወይወይወይወይ????    

ቅዱሳት መጻሕፍት ስለራሳቸው ከሚሰጡት ምስክርነት መጀመር መልካም ነው። በ2ጢሞ 3፥16-

17 ላይ ጳውሎስ የቅዱሳት መጻሕፍትን እስትንፋሰ መለኮትነት/ሥልጣናዊ መጻሕፍትነት በተመለከተ 

ሁለት መሠረታዊ ነገሮችን ይናገራል። አንደኛው “መጻሕፍት” እንደ እግዚአብሔር ቃል ለመቆጠር 

“የእግዚአብሔር መንፈስ ሊኖራቸው” (
����������	
 ይገባል። ይህ ቃል የሚያተኩረው በመጻሕፍቱ 

ምንጭ ላይ ነው። ቅዱሳት መጻሕፍት የተገኙት ከእግዚአብሔር ነው። በመሆኑም ሥልጣናዊ ቃል ናቸው። 

ሁለተኛው “መጻሕፍት የሚጠቅሙ መሆን” አለባቸው። የሚያስተምሩ፣ የሚገሥጹ፣ ልብን የሚያቀኑና 

24 F. F. Bruce, The Canon of Scripture (Downers Grove: Intervarsity Press, 1988) , 27-34.  
25 Bruce M. Metzger, “History of the word ��
�
” in The Canon of the New Testament: Its Origin, 

Development and Significance (New York: Oxford University Press, 1987) , 289-293. 



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

ወደ እግዚአብሔር የሚያመላክቱ መሆን አለባቸው። ጴጥሮስም ተመሳሳይ ነገር ይናገራል። እንደ ጴጥሮስ 

አባባል ቅዱሳን ሰዎች ማለትም ነቢያት ትንቢት የተናገሩት በመንፈስ ቅዱስ ተመርተው ነው (2ጴጥ 1፥

20-21)። እዚህ ላይ መንፈስ ቅዱስና ትንቢት እንደተሳሰሩ ልብ ማለት ያስፈልጋል። መንፈስ ቅዱስ 

ካልተናገረ ትንቢት የለም። ትንቢት የሚኖረው መንፈስ ቅዱስ ሲኖር ነው። 

 

2. 2. 2. 2. መጻሕፍቱመጻሕፍቱመጻሕፍቱመጻሕፍቱ    የተጻፉትየተጻፉትየተጻፉትየተጻፉት    በነቢይበነቢይበነቢይበነቢይ    ወይምወይምወይምወይም    በሐዋርያበሐዋርያበሐዋርያበሐዋርያ    ነውነውነውነው    ወይወይወይወይ????    ((((በነቢይበነቢይበነቢይበነቢይ    ወይምወይምወይምወይም    በሐዋርያበሐዋርያበሐዋርያበሐዋርያ    ባልደረባባልደረባባልደረባባልደረባ    ነነነነ    

ውውውው    ወይወይወይወይ?)?)?)?) 

ቅዱሳት መጻሕፍት እንደ ቀኖና ለመቆጠር በነቢይ ወይም በሐዋርያ መጻፍ አለባቸው። ነቢያትና 

ሐዋርያት የተጠሩት ቃሉን ለማወጅ ብቻ ሳይሆን ቃሉን በጽሑፍ ለማስፈርም ነው። ሁሉም መጻሕፍት 

ማለት ይቻላል የተጻፉት በነቢይ ወይም በሐዋርያ ነው አልያም በባልደረቦቻቸው ነው።26 ቃሉን ለመጻፍ 

በእግዚአብሔር መጠራት፣ የድንቅ ሥራው ምስክርና ከእርሱ መቀበል ያስፈልጋል። ነቢያቱም ሆነ 

ሐዋርያቱ ይህን መመዘኛ ያሟላሉ። ሙሴ፣ ኢያሱ፣ ኤርምያስ፣ ማቴዎስ፣ ሉቃስ፣ ጳውሎስ፣ ወዘተ 

ሁሉም የእግዚአብሔር ድንቅ ሥራ ምስክሮች ናቸው። እግዚአብሔር ድንቅና ተአምራዊ በሆነ መንገድ 

በሕዝቡ መካከል ሲመላለስ በዐይናቸው ተመልክተዋል (1ቆሮ 15፥7)። እናም ቃሉ የጻፉት ከሌሎች 

ሰምተው ሳይሆን እነርሱ ራሳቸው ያዩትንና የሰሙትን ነው (1ቆሮ 2፥14-16)። “የእስራኤል ኃያል 

የሠራዊት ጌታ እግዚአብሔር እንዲህ ይላል” (ኢሳ 1፥24) ወይም “የእግዚአብሔር ቃል ወደ እኔ 

እንዲህ ሲል መጣ” (ኤር 1፥4፣11፣13) የሚሉ ነቢያዊ ቀመሮችን ማየት የተለመደ ነው። ጳውሎስ 

በበኩሉ “ማንም ነቢይ ወይም መንፈሳዊ የሆነ ቢመስለው ይህች የጻፍሁላችሁ የጌታ ትእዛዝ እንደ ሆነች 

ይወቅ፤  ማንም የማያውቅ ቢኖር ግን አይወቅ” ይላል (1ቆሮ 14፥37-38)። 

3.3.3.3.    መጻሕፍቱ እርስ በእርስ ስሙም ናቸው ወይ?መጻሕፍቱ እርስ በእርስ ስሙም ናቸው ወይ?መጻሕፍቱ እርስ በእርስ ስሙም ናቸው ወይ?መጻሕፍቱ እርስ በእርስ ስሙም ናቸው ወይ?    

ቅዱሳት መጻሕፍት በአንድ ዘመን ወይም በአንድ ሰው አልተጻፉም። በመጀመሪያው መጽሐፍ 

ማለትም በዘፍጥረት እና በመጨረሻው መጽሐፍ ማለትም በዮሐንስ ራእይ መካከል የ1600 ዓመት ልዩነት 

አለ። መጻሕፍቱም ከ40 ባላነሱ ሰዎች ነው የተጻፉት። በመጻሕፍቱ መካከል አንድም መጣረስና መቃረን 

ከሌለ እንደ ቀኖናት መቆጠር ይችላሉ።  

4. መጻሕፍቱ አብያተ ክርስቲያናዊ ተቀባይነት አላቸው ወይ?4. መጻሕፍቱ አብያተ ክርስቲያናዊ ተቀባይነት አላቸው ወይ?4. መጻሕፍቱ አብያተ ክርስቲያናዊ ተቀባይነት አላቸው ወይ?4. መጻሕፍቱ አብያተ ክርስቲያናዊ ተቀባይነት አላቸው ወይ?    

እግዚአብሔር ቃሉን ሰጥቷል። ከእርሱም ዘንድ ቃል ወጥቷል። ይህ ቃል ግን በሕዝቡ መታወቅ 

አለበት። እርግጥ ሕዝቡ በቃሉ ላይ ሥልጣን የለውም። የሕዝቡ ድርሻ ለሥልጣናዊው ቃል እውቅና 

መስጠት ነው። ደግሞም የትኞቹ መጻሕፍት ሥልጣናዊ ቃል እንደሆኑና እንዳልሆኑ አይወስንም። ከጥቂት 

መጻሕፍት በስተቀር በምሥራቁም ሆነ በምዕራቡ አብያተ ክርስቲያናት ዘንድ የቀኖናቱን ብዛት በተመለከተ 

26 R. Laird Harris, The Inspiration and Canonicity of the Bible (Grand Rapids: Zondervan, 1978) ,  



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

መሠረታዊ ስምምነት አለ።27 በዚህ ምክንያት ነው መጽሐፍ ቅዱስ በአንድ በኩል የእግዚአብሔር 

መጽሐፍ ነው በሌላ በኩል ደግሞ የቤተ ክርስቲያን መጽሐፍ ነው የሚባለው።  

5.5.5.5. መጻሕፍቱ መጻሕፍቱ መጻሕፍቱ መጻሕፍቱ ““““ኦርቶዶክሳዊኦርቶዶክሳዊኦርቶዶክሳዊኦርቶዶክሳዊ””””    ናቸው ወይ?ናቸው ወይ?ናቸው ወይ?ናቸው ወይ?     

 “ኦርቶዶክሳዊ” የሚለው ቃል እዚህ ላይ የገባው እውነተኛነትንና ትክክለኛነትን ለመግለጽ ነው። 

ቅዱሳት መጽሕፍት የሚያስተምሩት ነገር በሙሉ እውነትና ትክክል መሆን አለበት። አማኙ ኅብረተሰብ 

ሁልጊዜ የሚኖረው በሐሰተኞች መካከል ነው። የሚኖሩትም “ዓለሙን ሁሉ የሚያስተው ዲያብሎስና 

ሰይጣን” (ራይ 12፥9) በሚሠራበት ዓለም ነው። ሐዋርያቱ በነበሩበት ዘመን ትንሣኤ ሙታን የለም 

የሚል አስተምህሮ ነበር (1ቆሮ 15)፤ ክርስቶስ በሥጋ አልተገለጠም የሚል ንፍቀት ነበር (1ዮሐ 4)። 

እናም “መናፍስት ከእግዚአብሔር ሆነው እንደ ሆን መመርመ” ግድ ነበር።28  

 

በመጨረሻም መጽሐፍ ቅዱሳችንን እንዴት እናንብብ? እንዴት እንተርጒም? እንዴት እንፍታ? 

የሚለውን እንመልከት። ይህን ጥያቄ የምንመልሰው የዮሐንስ ራእይን እንደ ምሳሌ በመውሰድ ይሆናል። 

በዮሐንስ ራእይ ውስጥ ስለ ድል መንሣት ብዙ ጊዜ ተነግሯል። ድል መንሣት የራእዩ አንዱና ትልቁ 

አስተምህሮት ነው። በዚህ መጽሐፍ ውስጥ ቃሉ 17 ጊዜ የተጠቀሰ ሲሆን ከምዕራፍ 2 ጀምሮ እስከ 

ምዕራፍ 21 ድረስ ቅዱሳን ድል እንዲነሡ ተነግሯቸዋል።29 በተለይ በምዕራፍ 2 እና 3 ላይ ክርስቶስ 

ኢየሱስ ቤተ ክርስቲያኑንን ሰባት ጊዜ ድል እንድትነሣ አሳስቧል (2፥7፣11፣17፣26፤ 3፥5፣12፣21)። 

በእነዚህ ሁለት ምዕራፎች ላይ ስለ ድል መንሣት ይነገር እንጂ ማንን ወይም ምንን ድል እንደምንነሣና 

እንዴት ድል እንደምንነሣ አልተነገረም። ማንን ነው ድል የምንነሣው? እንዴት ነው ድል የምንነሣው? 

እነዚህን ጥያቄዎች ለመመለስ ሙሉውን መጽሐፍ ማንበብና ማገናዘብ ይጠይቃል። በመሠረቱ መጽሐፍ 

ቅዱስ በቊጥርና በምዕራፍ ተገድቦ ሳይሆን ከዳር እስከ ዳር ነው መነበብ ያለበት። እንደሚታወቀው 

መጽሐፍ ቅዱስን በቊጥር፣ በአንቀጽና በምዕራፍ መከፋፈል የተጀመረው ከጊዜ በኋላ ነው - ስቴፈን 

ላንግተን በተባለ የነገረ መለኮት ሊቅ (1150-1228) እና ካርዲናል ሑጎ በተባለ አበው (1244-1248)። 

ይህ እስከ ሆነበት ጊዜ ድረስ መጽሐፍ ቅዱስ ይነበብ የነበረው ያለ ቊጥር፣ አንቀጽና ምዕራፍ ነበር። ይህ 

የሚጠቅመውን ያህል ሳይጎዳ የሚቀር አይመስለኝም። ለማንኛውም መጽሐፍ ቅዱስ በአንድ ትንፋሽ 

(በአንድ ቁጭታ) ቢነበብ ነው የሚጠቅመው።  

 

ምንም እንኳ በምዕራፍ 2 እና 3 ላይ ማንን ድል እንደምንነሣ ባይነገረንም በንባባችን እየገፋን 

ስንሄድና ምዕራፍ 12 ላይ ስንደርስ ማንን ድል መንሣት እንዳለብን በግልጽ ተጽፎ እናገኛለን። ድል 

እንድንነሣ የተነገረን ሌላ ማንንም ሳይሆን ከጥንት ጀምሮ የእግዚአብሔርን ዓለም ሲያስትና ለዐመፅ 

27 F. F. Bruce, The Canon of Scripture (Downers Grove: Intervarsity Press, 1988) , 27-34. 
28 Arthur G. Patzia, The Making of the New Testament: Origin, Collection, Text and Canon, 171-172.  
29 Gerald L. Stevens, Essays on Revelation: Appropriating Yesterday’s Apocalypse in Today’s World 

(Eugene: Pickwick Publications, 2010) ,  181-183.  



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ 
��

ምኒልክ አስፋው 

ሲያነሳሳ የነበረውን ሰይጣንንና ጭፍሮቹን ነው (12፥11፤ 15፥2)። ዮሐንስ የጥንቱን አሳች “ዓለሙንም 

ሁሉ የሚያስተው፥ ዲያብሎስና ሰይጣን የሚባለው ታላቁ ዘንዶ እርሱም የቀደመው እባብ” ይለዋል (12፥

9)። እዚህ ላይ ዮሐንስ የጠላታችንን ማንነት የገለጸበት መንገድ ያስደንቃል - አሳች፣ ዲያብሎስ፣ 

ሰይጣን፣ ታላቁ ዘንዶ፣ እባብ። ዮሐንስ እነዚህን ሁሉ መግለጫዎች እየዘረዘረ ሰይጣንን የሚገሥጸው 

ይመስለኛል። በመጽሐፍ ቅዱስ ውስጥ ሰይጣን በአብዛኛው የሚታወቀው በአሳችነቱና በአጋጭነቱ ነው። 

የእግዚአብሔርን ዓለም ያሳመፀ ነው፤ መፈራረስንና መበስበስን ያመጣ ነው (1ቆሮ 15)፤ ሰላማዊውን 

ዓለም ያደፈረሰ ነው፤ ባጭሩ የእግዚአብሔርን ዓለም የክፋት መንደር ያደረገና ያቀወጠ ነው። አሁን 

በሰውና በእግዚአብሔር ብቻ ሳይሆን በሰውና በፍጥረታትም መካከል ጠብ ሆነ፤ ሁሉ ነገር በእኩይ 

ተበከለ። ይህንን ሁሉ ሕመምና በሽታ፣ ቀውስና ምስቅልቅል ያስከተለውን ነው ድል እንድንነሣ 

የተጠየቅነው። ሰይጣንና የእኩይ ኀይሎች (the powers of evil) ድል መነሣት አለባቸው። መደምሰስና 

መወገድ አለባቸው። የእግዚአብሔር ዓለም ከአሳቾች መጽዳት አለበት። አሳቹ ከጥንት ጀምሮ ዓለምን 

የሚያስተው “በእርግጥ እግዚአብሔር . . . ብሎአልን?” (ዘፍ 3፥1) በሚለው ጥያቄው ነው። ጥያቄው 

መርዝ የተቀባ ፍላጻ መሆኑን ካላስተዋልን ጒድ ልንሠራ እንችላለን።   

ድል መንሣት ያለብን ሰይጣንንና ጭፍሮቹን ከሆነ እንዴት ነው ድል የምንነሣው? በምንድን ነው 

ድል የምንነሣው? አሁንም ይህ ጥያቄ በምዕራፍ 2 እና 3 ላይ አልተመለሰም። ድል እንድንነሣ ቢነገረንም 

ድል የምንነሣበት መንገድ ግን አልተነገረም። ስለዚህ አሁንም ማድረግ ያለብን ሙሉውን መጽሐፍ 

ማንበብና ማገናዘብ ነው። በምዕራፍ 5 ላይ ኢየሱስ በሁለት እንስሶች ተመስሏል - በአንበሳና በበግ። 

ይሁንና ኢየሱስ ጠላቱን ድል የነሣው በአንበሳ መንገድ ሳይሆን በበግ መንገድ ነው። ኢየሱስ ድል የነሣው 

እንደ አንበሳ በመዘነጣጠል ሳይሆን እንደ በግ በመዘነጣጠል/በመታረድ ነው።30 እዚህ ላይ የምናገኘው 

ምፀት የምፀቶች ሁሉ ምፀት ነው።31 ዐመፅ በዐመፅ መንገድ አይሰበርም፤ አይደመሰስም።32 የዐመፅን 

ዑደት መስበር የሚቻለው በዐመፅ መንገድ ሳይሆን ዐመፅ የሚፈልገውን እንዲፈጽም በመፍቀድ ነው። 

ምን ምን ምን? ዐመፅ የሚፈልገው መግደል ከሆነ መገደል። ዐመፅ የሚፈልገው መደምሰስ ከሆነ 

መደምሰስ። እንግዲህ ምፀቱ ያለው ከዚህ ላይ ነው። ኢየሱስ ሲገደል በተገደለበት መንገድ ገዳዮቹን 

እየገደለ ነበር። ሰይጣን ጒድ እሠራለሁ ባለበት መንገድ ጒድ ተሠራ። አስወግዳለሁ ባለበት መንገድ 

ተወገደ። አሸንፋለሁ ባለበት መንገድ ተሸነፈ። ኢየሱስ እንዲገደል ሲያሤር ሤራው ትንሣኤ የሌለው ሤራ 

30 Richard Bauckham, The Theology of the Book of Revelation (New York: Cambridge University Press, 
2010) , 88-94.  

31 “ምፀት” ማለት የነገር ግልባጭ ማለት ነው፤ ይሆናል የተባለው ሳይሆን ሲቀር እርሱ ምፀት ይባላል። 
32 ሐዋርያው ጳውሎስም በሮሜ 12 ላይ ተማሳሳይ ነገር ይናገራል። “በተስፋ ደስ ይበላችሁ፤ በመከራ ታገሡ፤ 

በጸሎት ጽኑ፤ 13 ቅዱሳንን በሚያስፈልጋቸው እርዱ፤ እንግዶችን ለመቀበል ትጉ። 14 የሚያሳድዱአችሁን መርቁ፤ መርቁ 

እንጂ አትርገሙ። 15 ደስ ከሚላቸው ጋር ደስ ይበላችሁ፤ ከሚያለቅሱም ጋር አልቅሱ።16 እርስ በርሳችሁ በአንድ አሳብ 

ተስማሙ፤ የትዕቢትን ነገር አታስቡ፤ ነገር ግን የትሕትናን ነገር ለመሥራት ትጉ። ልባሞች የሆናችሁ አይምሰላችሁ። 17 

ለማንም ስለ ክፉ ፈንታ ክፉን አትመልሱ፤ በሰው ሁሉ ፊት መልካም የሆነውን አስቡ። 18 ቢቻላችሁስ በእናንተ በኩል ከሰው 

ሁሉ ጋር በሰላም ኑሩ። 19 ተወዳጆች ሆይ፤ ራሳችሁ አትበቀሉ፤ ለቍጣው ፈንታ ስጡ እንጂ፤ በቀል የእኔ ነው፤ እኔ 

ብድራቱን እመልሳለሁ ይላል ጌታ ተብሎ ተጽፎአልና። 20 ጠላትህ ግን ቢራብ አብላው፤ ቢጠማ አጠጣው፤ ይህን በማድረግህ 

በራሱ ላይ የእሳት ፍም ትከምራለህና። 21 ክፉውን በመልካም አሸንፍ እንጂ በክፉ አትሸነፍ”።  



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ ��

ምኒልክ አስፋው 

እንደ ነበር አላወቀም። የኢየሱስ ሞት ትንሣኤ ነበረው፤ የሰይጣን ሞት ግን ትንሣኤ አልነበረውም። 

እርግጥ በዚሁ በዮሐንስ ራእይ ውስጥ ቅዱሳን ድል እንደ ተነሡ የሚገልጽ ቃል አለ (11፥7)። ቅዱሳን 

ድል ከነሡ፣ ሰይጣንም ድል ከነሣ ማን ነው በእርግጥ ድል የነሣው? ማለታችን አይቀርም። መቼም ድል 

መነሣሣት የሚባል ነገር የለም። አሸናፊና ተሸናፊ መኖር አለበት። ድል አድራጊና ድል ተደራጊ መኖር 

አለበት። የዮሐንስ ራእይ የተጻፈው ለቅዱሳን ሰማያዊና እግዚአብሔራዊ ዐይን ለመስጠት ነው። አሁን 

ነገሩን የምናይበት አንጻር ወሳኝ ነው። ነገሩን ከምድር አንጻር ካየነው ድል የነሣው ሰይጣን ይመስላል። 

ነገሩን ከሰማይ አንጻር ካየነው ግን ድል የነሡት ኢየሱስና ቅዱሳኑ ናቸው።33 እርግጥ ሚካኤልም (12፥7-

8) ሆነ ቅዱሳን (12፥11) ሰይጣንን ድል መንሣት የቻሉት ሰይጣን በወሳኙ ጦርነት ድል ስለተደረገ ነው። 

ወሳኙ ጦርነት በመስቀል ላይ የተደረገው ጦርነት ነው። የኢየሱስ መሰቀል ብስራትም መርዶም ነበር። 

ብስራቱ ለቅዱሳን ነው (7፥9-14)። መርዶው ለእኩይ ኀይሎች ነው (12፥10-12)። የሰይጣን ጊዜያዊ 

ድል የእግዚአብሔርና የሕዝቡ ዘላለማዊ ድል ነበር። “ሞት ድል በመነሣት ተዋጠ . . .። ሞት ሆይ፤ 

መውጊያህ የት አለ? ሲኦል ሆይ፤ ድል መንሣትህ የት አለ?. . . ነገር ግን በጌታችን በኢየሱስ ክርስቶስ 

በኩል ድል መንሣትን ለሚሰጠን ለእግዚአብሔር ምስጋና ይሁን” የተባለው በዚህ ምክንያት ነው (1ቆሮ 

15፥55-57)። በዮሐንስ ራእይ ውስጥ የአሳቹ ሥራ የፈራረሰው በእውነት ምስክርነት ነው (12፥11)። 

የሐሰት ሥራ በእውነት ምስክርነት ፍርስርሱ ወጣ። ስንገፋ፣ ስንሰደድ፣ ስንገደል፣ ስንሰቀል በዚሁ 

መንገድ ድል እየነሣን ነው። ይህ እውነትነቱ ነገሩን ከላዕላይ አንጻር መመልከት ለቻሉ ብቻ ነው። 

የክርስቶስን ስቅለትና ትንሣኤ በሰማያዊ ዐይን ለማየት ጸጋ ይብዛልን፤ ብርሃን ይብራልን።                             

እንግዲህ መጽሐፍ ቅዱስ ከእግዚአብሔር ለሰዎች የተሰጠ አምላካዊ መጽሐፍ ነው። በዚህ 

መጽሐፍ አማካይነት እግዚአብሔርን access ማድረግ ይቻላል። የእግዚአብሔርን ሐሳብና መንገድ ማወቅ 

ይቻላል። ወደ እግዚአብሔር መግባትና ከእርሱም ጋር መነጋገር ይቻላል። እግዚአብሔር ከምን ጊዜውም 

ይልቅ ራሱን ማቅረብ/ማጉላት የቻለው በተሠገወው ቃልና በተጻፈው ቃል አማካይነት ነው። አሁን 

የተሠገወው ቃል በሥጋ አጠገባችን ባይሆንም በመንፈሱና በዚህ በተጻፈው ቃል አማካይነት በውስጣችን 

አለ። ወደዚህ ቃል ይበልጥ በተጠጋን ቊጥር ወደ እግዚአብሔርም ይበልጥ እየተጠጋን ነው። ከዚህ ቃል 

ጋር ይበልጥ በተከራከርንና በተሟገትን ቊጥር ከእግዚአብሔር ጋር ይበልጥ እየተራከብን/እየተዛመድን 

ነው። መጽሐፍ ቅዱስ አግዚአብሔርንና ራሳችንን የምናይበት መስታወት ነው። የእግዚአብሔር ነጸብራቅ 

በዚህ መጽሐፍ ላይ ተጠብቋል። የእኛም ማንነት ተነግሯል። እዚህ ቃል ውስጥ የእግዚአብሔር መገኘት 

ተይዟል። የእኛም መፈወሻ ተወስቷል።        

 

በመጨረሻም አንድ ፈን ብጤ እናድርግና እንጨርስ። እስቲ የመጽሐፍ ቅዱሳችንን 

የመጀመሪያዎቹን ሁለት ቃሎች ንገሩኝ፤ ““““በመጀመሪያበመጀመሪያበመጀመሪያበመጀመሪያ    እግዚአብሔርእግዚአብሔርእግዚአብሔርእግዚአብሔር”””” (ዘፍ 1፥1)። የመጽሐፍ 

ቅዱሳችንን የመጨረሻዎቹን ሁለት ቃሎች ደግሞ ንገሩኝ፤ ““““ይሁንይሁንይሁንይሁን    አሜንአሜንአሜንአሜን”””” (ራእይ 22፥21)። 

33 ዝኒ ከማሁ፤ 90-91። 



የመጽሐፍየመጽሐፍየመጽሐፍየመጽሐፍ    ቅዱስቅዱስቅዱስቅዱስ    አመጣጥ፣አመጣጥ፣አመጣጥ፣አመጣጥ፣    አሰባሰብናአሰባሰብናአሰባሰብናአሰባሰብና    አስተላለፍአስተላለፍአስተላለፍአስተላለፍ ��

ምኒልክ አስፋው 

በመጀመሪያ እግዚአብሔር . . . ይሁን አሜን!!! እግዚአብሔር የሁሉ ነገር መሠረት፣ ሥርና መገኛ  

ነው። ሕይወት ከእርሱ ተገኘ። መጽሐፍ ቅዱስ ከእርሱ ተገኘ። ድኅነት ከእርሱ ተገኘ። እርሱ ራሱ ግን 

ከምንም አልተገኘም። እርሱ ያለ፣ የነበረና የሚመጣ ነው (ራእይ 1፥8)። መኖር እንጂ አለመኖር በእርሱ 

ዘንድ አይታወቅም። እርሱ ከእስከ የለውም፤ ለዘመኑ ቊጥር፣ ለሃልዎቱ ፍጻሜ የለውም። ብቻ ከዘላለም 

እስከ ዘላለም ይኖራል። ካለ፣ ከነበረና የሚመጣም ከሆነ ያልነበረበት ጊዜ የለም ማለት ነው።    


